
Archwilio cyrff bach 

 
Ym mis Hydref 2012, fel yr Archwilydd Penodedig ar gyfer Bwrdd Draenio Mewnol 
Gwastadeddau Cil-y-coed a Gwynllŵg, cyhoeddais adroddiad er budd y cyhoedd ar 
weithgareddau amrywiol y Bwrdd. Nodais yn yr adroddiad fod ‘nifer y materion a nodwyd 
yn yr archwiliad presennol a graddau ac arwyddocâd rhai o'r materion hyn yn codi 
cwestiynau dilys am effeithiolrwydd archwiliadau blaenorol.’ Es ymlaen i egluro fy mod yn 
ystyried ‘pa welliannau y mae angen eu gwneud i'n methodoleg ar gyfer archwilio cyrff 
cyhoeddus bach a hyfforddi staff er mwyn sicrhau bod materion archwilio allweddol yn 
cael eu nodi a'u hadrodd cyn gynted â phosibl.’ 
 
Yn ei adroddiad dilynol i’r Bwrdd Draenio Mewnol, dywedodd y Pwyllgor:  
 
‘Cawsom ein siomi bod Swyddfa Archwilio Cymru wedi methu â mynd i’r afael â‘r 
problemau ym Mwrdd Draenio Mewnol Gwastadeddau Cil-y-coed a Gwynllŵg ynghynt. 
Fodd bynnag, nodwn fod Swyddfa Archwilio Cymru wedi cydnabod y methiannau hyn ac 
wedi ymrwymo i adolygu ei methodoleg archwilio er mwyn rhoi gwell sicrwydd y caiff 
materion archwilio allweddol eu hadrodd, ac yr eir i’r afael â hwy, cyn gynted â phosibl.’  
 
Roedd yr adroddiad yr argymell ‘bod Swyddfa Archwilio Cymru yn mynd gerbron y 
Pwyllgor Cyfrifon Cyhoeddus gyda chanlyniadau’r adolygiad o’i methodoleg archwilio a’i 
chynigion ar sut y mae’n bwriadu gwneud gwelliannau yn y dyfodol’.  
 
Rwy’n rhagweld y byddaf yn ymddangos gerbron y pwyllgor ar 4 Chwefror 2014 i 
gyflwyno’r diweddaraf am ein hymateb i argymhelliad yr adroddiad ar newid ein dull 
archwilio.  

Nod y llythyr hwn yw briffio’r pwyllgor, cyn fy sesiwn cyflwyno tystiolaeth arfaethedig, 
ynglŷn â’r gwaith a gyflawnwyd gennym i adolygu a datblygu agweddau ar ein gwaith 
archwilio ariannol, yn enwedig yr agweddau sy’n berthnasol i archwiliadau llai.  
 
 
Cydnabyddiaeth well o’r risgiau sy’n berthnasol i archwiliadau bach  
 
O ystyried y symiau cymharol fach o arian cyhoeddus sy’n cael ei wario gan gyrff bach, 
rydym wedi tueddu i feddwl yn y gorffennol bod y risg i gyrff o’r fath yn llai. Fodd bynnag, 
mae’n bosibl nad yw hyn yn wir bob amser. Felly, rydym wedi gwneud y canlynol: 
 

 adolygu ein trefniadau ar gyfer staffio archwiliadau endidau llai er mwyn sicrhau 
bod staff mwy profiadol yn cael eu defnyddio lle bo hynny’n briodol; 

 cynnal adolygiad o ddull archwilio sampl o archwiliadau bach. Roedd ein cylch 
blynyddol o hyfforddiant gorfodol ar gyfer archwilwyr yn 2013 yn pwysleisio’r 
materion a nodwyd yn ein hadolygiad o archwiliadau bach, gan gynnwys 
cydnabod risgiau penodol ac ymateb yn briodol iddynt;   

 cynnal seminar ‘gwella ein perfformiad ym maes archwilio ariannol’ ar gyfer 
Arweinwyr Ymgysylltu a Rheolwyr Archwilio ym mis Tachwedd 2013. Roedd hyn 
yn seiliedig ar ganfyddiadau ein hadolygiadau mewnol o ansawdd archwiliadau er 
mwyn ceisio nodi meysydd lle gallwn wella ansawdd gwaith archwilio a’r camau 
sydd eu hangen i gyflawni’r gwelliannau; 

 adolygu a gwella ein polisi adolygu rheoli ansawdd er mwyn sicrhau bod o leiaf un 
archwiliad bach yn cael ei adolygu bob blwyddyn. Rydym hefyd wedi adolygu ein 
dull o sgorio ansawdd archwiliadau er mwyn gwella’r broses o nodi archwiliadau 
sydd angen eu gwella. 

 
Adolygiadau allanol o ansawdd archwiliadau   
 
Fel rhan o’n hymrwymiad i wella ansawdd ein gwaith archwilio, rydym wedi comisiynu dau 
adolygiad allanol o’n trefniadau ansawdd dros y flwyddyn ddiwethaf:  
 

 Ym mis Chwefror 2013, cynhaliodd un o uwch swyddogion y Comisiwn Archwilio 
adolygiad o’n fframwaith ansawdd cyffredinol, ac rydym yn gweithredu’r 
argymhellion ar hyn o bryd. 

 

 Rydym hefyd wedi penodi Cyfarwyddiaeth Sicrhau Ansawdd Sefydliad Cyfrifwyr 
Siartredig Cymru a Lloegr ar gontract 3 blynedd i gynnal adolygiadau annibynnol 
o’n gwaith archwilio ariannol (yn debyg i’r adolygiadau a gynhaliwyd ganddynt o 
gwmnïau archwilio sy’n cynnal archwiliadau o dan y Ddeddf Cwmnïau). 
Adolygwyd ein trefniadau cyffredinol ym mis Medi 2013, a bydd archwiliadau 
unigol yn cael eu hadolygu tua dechrau 2014. 

 
Achredu staff archwilio ariannol   
 
Datblygiad arall sydd â’r nod o wella ansawdd gwaith archwilio yw’r cynllun achredu ar 
gyfer holl staff archwilio ariannol, a gyflwynir yn 2014. Bydd y cynllun yn gwella’r sicrwydd 

bod gan aelodau staff y sgiliau technegol sydd eu hangen i gynnal archwiliadau ariannol o 
endidau sector cyhoeddus. 
 
Er mwyn ennill a chadw achrediad i wneud gwaith archwilio ariannol, bydd yn ofynnol i 
staff:  
 

 gwblhau isafswm o waith archwilio perthnasol bob blwyddyn; 

 mynychu cyrsiau hyfforddi gorfodol penodol;  

 darparu tystiolaeth o gydymffurfiaeth â chynllun Datblygiad Proffesiynol Parhaus 
eu cyrff proffesiynol.    

 
Cod Ymarfer Archwilio Newydd 
 
Roedd y rhan fwyaf o’r materion a nodwyd yn yr adroddiad er budd y cyhoedd yn 
ymwneud â llywodraethu’r Bwrdd Draenio Mewnol. 
 
Nid yw’r fersiwn cyfredol o God Ymarfer Archwilio’r Archwilydd Cyffredinol yn nodi’n 
benodol bod materion llywodraethu yn un o gyfrifoldebau archwilwyr (ac eithrio gwaith 
cyfyngedig yn ymwneud â’r Datganiad Llywodraethu Blynyddol). Fodd bynnag, er mwyn 
egluro’r rôl mewn materion llywodraethu, mae’r Cod diwygiedig drafft (sy’n destun 
ymgynghoriad ar hyn o bryd) yn datgan ‘bydd archwilwyr yn rhoi sicrwydd ynglŷn ag 
effeithiolrwydd trefniadau llywodraethu a lle bo’n briodol, ar faterion eraill er budd y 
cyhoedd.’ Mae hyn yn debygol o gynnwys trosolwg o drefniadau llywodraethu ledled pob 
sefydliad ynghyd â themâu ac archwiliadau penodol seiliedig ar risg er mwyn darparu lefel 
gryfach o sicrwydd ynglŷn ag agweddau penodol ar lywodraethu.  
 
Model ffi ddiwygiedig 
 
Yn fy nhystiolaeth i’r Pwyllgor Cyfrifon Cyhoeddus, sylwais fod ein gwaith archwilio ar y 
Bwrdd Draenio Mewnol wedi’i gyfyngu ‘oherwydd ei fod yn gorff bach, ac os ydych chi am 
ychwanegu mwy o amser at yr archwiliad, bydd yn costio hyd yn oed yn fwy.’  
 
Mae Gorchymyn Deddf Archwilio Cyhoeddus (Cymru) 2013 yn cyflwyno sylfaen pennu 
ffioedd sydd wedi ei diwygio mymryn ar gyfer ein holl waith archwilio. Ni all Swyddfa 
Archwilio Cymru wario mwy na’r gost lawn o gyflawni’r swyddogaeth y mae’r ffi yn 
berthnasol iddi. Mae costau llawn yn cynnwys costau uniongyrchol fel cyflog, cyfraniadau 
pensiwn ac yswiriant gwladol y cyflogwr, ochr yn ochr â chyfran briodol o orbenion 
sefydliadol. Mewn ymateb i’r darpariaethau hyn, rydym wedi diwygio ein methodoleg 
dyrannu costau i sicrhau ein bod yn cydymffurfio â’r gofynion wrth gyflawni pob 
gweithgaredd archwilio neu arolygu ym mhob corff a archwilir ar gyfer pob blwyddyn 
archwilio, gan gynnwys ar gyfer cyrff bach. Bydd y diwygiadau angenrheidiol i’n 
methodoleg dyrannu costau, ynghyd â newidiadau yn sgil adolygiad o’n dull cynllunio 
archwiliadau sy’n seiliedig ar sero, yn sicrhau bod ffioedd yn ddigonol i allu gwneud 
gwaith archwilio i safon briodol mewn cyrff bach.  
 
Hyderaf fod hyn yn sicrhau’r Pwyllgor ein bod wedi cymryd y materion o ddifrif ac wedi 
dysgu gwersi o ganlyniad. Mae gen i ymrwymiad o hyd, ar lefel broffesiynol a phersonol, i 

wella ansawdd ein gwaith archwilio. Ni fyddwn yn llaesu dwylo, a byddwn yn ceisio 
gwneud gwaith archwilio o’r safon uchaf bob amser ar gyfer pobl Cymru. 
 
Yn gywir 

 
Anthony Barrett 
Archwilydd Cyffredinol Cynorthwyol 

 

 

 


